
ХІХ ғасыр қазақ тарихының дүрбелеңге толы, күрделі дәуірі. Сонымен қатар осы дәуірді қазақ әдебиетінің алтын ғасыры десе болды. ХІХ ғасырда қазақ жазба әдеби тілінің негізін салушы ұлы Абай мен Ыбырайды былай қойғанда, аузымен құс түстеген, өлең сөздің өрнегін түрлендірген халық ақындары мен әнші, жыршы, серілерінің шығармашылығы қазақтың әлеуметтік тұрмыс-тіршілігін, дүние-танымын, қуанышы мен мұңын аша білді.  Р.Сыздықова ХІХ ғасырдың өн бойында қазақ әдеби тілінің, қоғамның тілді пайдалану әрекетінің даму барысын екі кезеңге, екі топқа бөліп қарастырады [1]. Бірі – осы ғасырдың 60-70 жылдарына дейінгі кезең, екіншісі – соңғы үш-төрт онжылдықтар.  Былай жіктеудің басты себебі өткен ХІХ ғасырдың  70-жылдары қазақ тілінің ұлттық жазба әдеби тілінің негізі қаланып, әрі қарай түрленіп, даңғыл даму жолына түсті. Ал бұған дейінгі кезеңдегі әдебиеттің тілі ауызша тараған   әдеби тіл болып табылады.
ХІХ ғасырдың бірінші кезеңіндегі әдебиет негізінен поэзияға арқа сүйеді. Осы кезеңдегі әдебиет өкілдеріне Махамбет Өтемісұлын (1804-1846), Алмажан Азаматқызын (18323-?), Дулат Бабатайұлын (1802-1871), Шернияз Жарылғасұлын (1807-1881), Шортанбай Қанайұлын (1818-1891), Шөже Қаржаубайұлын (1808-1895), Сүйінбай Аронұлын (1823-1896) т.б. жатқызуға болады. Осы топтың ішінде Исатай бастаған ұлт-азаттық күрестің рухани жыршысы, алдаспан ақын Махаметті ерекше атауға болады. ХҮІІІ-ХІХ  ғасырлардағы қазақ әдебиетін зерттеген белгілі ғалым Қ.Жұмалиевтың пікіріне арқа сүйесек «Махамбет өзіне дейінгі халық әдебиетінің барлық табыстарын толық меңгеріп, кемшілігін қайталамай, өз бетін,  өз стилін айқындап, әдебиетте көрнекті  үлгі қалдырған ақын. Оның образдары,  сөз тіркестері  - кейінгілерге көрнекті өнеге»[2]. Махамбеттің өршіл сөздері, ғаламат ақындық дәстүрі кейінгі жастарға үлкен мектеп болды деп айтуға болады. Осы Махамбет бастаған, айтарын қорықпай айта алатын, ақырып теңдік сұрай алатын  көкжал топтың соңына ерген көрнекті ақындардың бірі- Шернияз Жарылғасұлы.   Қажым Жұмалиев Шернияз туралы мынадай мәліметтер береді: Шернияз Жарылғасұлы қазіргі Ақтөбе облысы, Ойыл ауданы Жарыпшыққан дейтін өзеннің бойындағы ақкете руынан шыққан.... Шернияз көп жылдар бойы Жайықтың арғы бетінде, Бөкейлікте, Исатайдың жыршысы, серігі ретінде қасында болды. Исатай, Махамбет халықты хан, сұлтандарға қарсы күреске ұйымдастырғанда үгітші, ұраншысының бірі Шернияз ақын болған[2,136]. Шернияз Жарылғасұлыынң шығармашылығын алғаш зерттеп жариялаушы –Х.Досмұхамедұлы. Ол ақынның өлеңдерін зерделей келе «Шернияздың әзілқойлығы, біреудің мінін табуға, не көзге мақтай қоюға шеберлігі, қысылған жерде сөз тапқыштығы, күлдіргі сөзге ұсталығы таңқаларлық нәрсе», -деп  тұжырымдайды[3,102].
Қазақ халқының біршама мол сақталған поэзиялық мұрасы-ақын,  жыраулар жырлары. Сонау Асан қайғыдан үзілмей келе жатқан ХV-ХVІІІ ғасырлардағы жыраулар институтының қазақ қоғамында алар орны ерекше. Жыраулар мен ақындар қазақ қоғамының әлеуметтік өмірін, елдік мұратын, ерлік жолын барынша ашық жырлаған. Шернияз осы ұлы көштің заңды жалғасы, Махамбет ту қып көтерген елдік пен ерліктің, намыс пен ардың жоқтаушысы. Шернияздың көтеріліс басылған соң, қуғын көріп, кейін Баймағамбет сұлтанның «сұрқылтайы»  болса да сұлтанға айтқан ащы сөздерінен Исатай бастаған ұлы іске жақтастығы, Махамбет дәстүріне адалдығы айқын сезіледі. Махамбет Жәңгір ханға:
  Хан емессің, қасқырсың,
Қас албасты басқырсың,
 Достарың келіп табалап, 

Дұшпаның сені басқа ұрсың, -десе,
 Шернияз Байғамбетке:

 -Аржақта Арғынғазы дүбірлеген,

Байеке елің бар ма бүлдірмеген?

Қазақтың қара жұртын быт-шыт қылған.

Төре емессің, төбетсің дым білмеген -, деп қасқайып, тұрып сөйледі.

 Жыраулар мен ақындар поэзиясы қазақ тілінің бар байлығын, әдемілігін, суреттемелігін көрсетуімен де құнды.  Атақты ғалым П.М.Мелиоранский «Қазақ тілі ең таза және ең бай тілдердің бірі екендігін түрік тілдерінің диалектілерін зерттеушілердің барлығы бірдей мойындайды. Сөздерін ырғақпен ұқсастыра, әдемі етіп сөйлеуге қазақтар мейлінше ұста және ол жан машығы тәрізді. Сөзге қабілетті адамдар әншілер, ертегішілер, суырыпсалма ақындар қазақтарда үлкен құрметке бөленіп, қатты қадірленеді. Қазақтың халық әдебиеті өте бай және әр алуан»[4],-деп тегін айтпаса керек-ті. Шернияз көркем тілімен, айшықты сөз орамдарымен қазақ ауыз әдебиетін байытып қана қойған жоқ, сонымен қатар ауызша әдеи тілдің туын тіктеп, дамытқан ақындардың бірегейі бола білді.  «Түркі халқы үшін, күндіз отырмадым, түнде ұйықтамадым, қара терімді шұбырттым, қызыл қанымды жүгірттім» деп сөз бастаған ежелгі түркі абыздарынан тамыр алған,  берісі бүкіл Дешті Қыпшаққа даңқы кеткен «Құйрығы жоқ, жалы жоқ, құлан қайтып күн көрер, аяғы жоқ, қолы жоқ, жылан қайтып күн көрер» деп күңіренген дала философы Асан қайғыдан қуаттанған, «Айнала бұлақ басы тең, Азаулының Стамбулдан несі кем» деп саңқылдап өткен жорық жырауы Доспамбеттермен қанаттанған, «Қайран да менің Еділім, Мен салмадым, сен салдың» деп Еділмен қоштасқан қарға бойлы Қазтуғанның дәстүрін жалғастырған, «Еділ үшін егескен, Жайық үшін жандасқан, Қиғаш үшін қырылған» Исатай мен Махамбеттің соңына ерген Шернияз шерінің жырларын әдеби және лигвистикалық тұрғыдан зерделу бүгінгі күнің талабы. 
       Шернияз шығармашылығынан суырыпсалмалық дәстүр мен тіл байлығын көрсететін көркемдегіш тәсілдерді байқаймыз. Ақын мұрасындағы өмірдегі әралуан заттар мен құбылыстардың айрықша сипаты мен сапасын анықтап, нақтылап, ерекше ажар беретін айқындаулардың бір түрі эпитеттер мол кездеседі:  

 Ежелден шынжыр балақ, шұбар төс ең
 Кең көшіп, ен жайлаған қалың қазақ

 Кәуірден түршіккен соң толықсыған.
 Толқынға алтын қазық тұтқа болып, 
Тұрсың-ау жұрт шыдатпай, Бәйем сұлтан!

Осы шумақтағы шынжыр балақ, шұбар төс, қалың қазақ, алтын қазық сияқты эпитеттер ежелден таныс, қалыптасқан сөз айшықтары. Ақын өлеңдерінде қиуын тауып орналасқаны көрінеді.  Бұдан басқа қызыл тіл, ел еркесі, қоңыр қаз, шот желке, шолақ айдар, қасқа қылыш, ақтылы қой, тарғыл ала жылқы сияқты айқындаулар жиі кездеседі. Сонымен қатар тек Шернияздың сөз саптауының өзіндік, авторлық тілдік ерекшелігі «Аржақта дүмбірлеген Арғынғазы, Мен едім Исатайдың Шерниязы, Арғы атаң ту ұстаған Арыстанбек» сияқты айқындаулардан анық көрінеді.
Ақын шығармаларында заттың, яки құбылыстың сыр-сипатын, белгі-бедерін, қадыр-қасиетін, сапа-сынын өзге затпен не құбылыспен салыстыра суретеу арқылы танытып, айрықша ажар, мәнді мазмұн беріп, күшті әсерге бөлейтін теңеулер көп ұшырасады.

Ханымның мұрны кейкі, бойы аласа,

Келбеті мегежіннің қашырындай.

Көк иттей күшіктеген құнжың қағып.

Жататын шығар, тыр-тыр қасынып-ай

немесе

 Үйшінің үскісіндей өткір тілім

Өрді, ойды білмей шауып қасқарарсың

Осы жолдардағы мегежіннің қашырындай, көк иттей, үйшінің үскісіндей теңеулер сөз жоқ ақынның айтпақшы ойын өткір бейнелеп тұр.
Сонымен қатар Шернияз ақын суреттеп отырған затты не құбылысты айқындау үшін, ажарландыра түсу үшін, мазмұнын тереңдетіп, әсерін күшейту үшін метафораны сәтті пайдаланады. Мәселен, «-Бармысың жауға түскен алтыным-ай! Самалым, саз қонысым, салқыным-ай! Ақ алмас алтын сапты қылышым-ай, Шықтың ба қабын жарып ырысым-ай» деген жолдар ақынның айтары ойын әдемі, жанды суреттеп беріп тұр.

Ақының өлеңдерінде архаизмдер де бар.  Мәселен, Құдайы – жұрт сарқылды, ел - құшырдан; Ат ыраңдап, ер таңдап; Елге алғау, маған да алғау ер Исатай; Толғайып тұзбаспақ тұр іші толып;  Болғанда топай, құлға асық қалды; Зәуде келген қонақтай; Шығаруға сой керек. Бұл сөйлемдердегі көне сөздер тарихтан ақпарат беретін этнолингвистикалық дерек көздер.

ХV-ХVІІІ ғасырлардағы ақын-жырауларда айтар ойды нақтылау үшін едім, едің, еді, ем, ең сияқты көмекші етістіктер жиі қолданылады. Бұл көркемдегіш дәстүр Шерниязда да кездеседі:

Бәрі де Исатайдың байлығы еді,

Зерлеген қара шақшам тайлық еді.

Исатай ел еркесі, ел серкесі,

Бір емес алты алашқа жайылым еді.

Елге алғау, маған да алғау ер Исатай

Айырылып Шерің содан қайғылы еді.

Шернияз ақын не жырласа  да нақты бір тақырыпты басшылыққа алып отырады. Әсіресе портреттер жасауда шеберлігі, адамның образын бейнелеуде сөз тапқыштығы әрі дәл суреттеуі ерекше. Мәселен, Исатай бейнесін беруде Махамбет дәстүрін жалғастырушы екені даусыз. Махамет:

Тайманның ұлы Исатай
Ағайынның басы еді,
Алтынды ерді қасы еді, -деп суреттесе,  Шернияз ақын:

-Сағынам ауызға алсам Исатайды!

Ер тумас ел жағынан ондай жайлы.

Қарадан халқы сүйіп «ханым» деген,

Жігіт ед төрт тұрманы түгел сайлы,-деп батыр бейнесін асқақтата бейнелеген.
Сонымен қатар Шернияздың тіл уытты, мысқыл мен әжуаға толы. Мақтап тұрып мақтамен бауыздайтын сөздерінен, ақынның ой ұшқырығы, сарказм мен иронияның өз мақсатына әдемі пайдалана алатыны таң қалдырады. Мәселен, -Байеке сіздің қызда жаман бар ма! Жамандар біз байғұста заман бар ма?-деп сөз сабақтайды. Баймағамбет сұлтан мен ауырып қалып, сауыққанымда ел қалай қуанды дегенде берген жауабы: 

Сілкініп жабағы тай бесті ат болып,

 Балапан ұядағы қанаттанған...

Жер үлкейіп, шөп көркейіп, 

Тумаған ту мал балалап,

 Күзді күні құс жұмыртқалап, 

Жанның бәрі қыбырлап талаптанған.
 Болмағанды болғандай етіп, мүмкін еместі мүмкін қылып суреттеп, тыңдаушысын сендіргенмен әр жағында ащы мысқыл жатқанын сеземіз. 
 Қорыта айтқанда, Шернияз Жарылғасұлы өз дәуірінің қарама-қайшылықты тұрмысын басынан кешірген тұлға. Исатай мен Махамбет көтерген ұлы арманның жоқшысы, хан алдында қасқайып тұрып теңдік сұраған жас шері, суырыпсалмалық ақындық дәстүрдің, шешендіктің, тапқырлықтың үлгісін бойына жинаған сөз зергері, қазақ ұлтының бірегей шайыры.

